
HARGA PETROL TANPA SUBSIDI NAIK 10 SEN SELITER,
DIESEL TANPA SUBSIDI NAIK 20 SEN SELITER

Berdasarkan formula Automatic Pricing Mechanism (APM), harga runcit RON97 dan
RON95 tanpa subsidi masing-masing meningkat sebanyak 10 sen seliter, manakala
harga runcit diesel tanpa subsidi meningkat sebanyak 20 sen seliter, bagi tempoh 29
Oktober hingga 4 November 2026.

Harga Runcit

Bahan Api Harga Runcit Perubahan
RON97 RM4.90 seliter (harga 28 Oktober 2026: RM4.80 | Naik 10 sen
seliter)
RON95 RM4.42 seliter (harga 28 Oktober 2026: RM4.32 | Naik 10 sen
seliter)
Diesel RM5.27 seliter (harga 28 Oktober 2026: RM5.07 | Naik 20 sen
seliter)

Harga minyak mentah Brent meningkat pada minggu lalu berikutan kebimbangan
terhadap risiko gangguan bekalan di Asia Barat, sebelum menyederhana sedikit pada
penghujung tempoh pengiraan APM.

Di pasaran serantau, harga diesel bertapis di Singapura turut meningkat, manakala
pergerakan harga petrol lebih bercampur. Stok produk petroleum tertentu di Singapura
juga berkurangan, namun bekalan dari Asia Timur Laut dijangka kekal stabil.

Perkembangan konflik di Asia Barat, termasuk ancaman terhadap infrastruktur tenaga
dan laluan perkapalan, terus menimbulkan kebimbangan terhadap kelancaran
bekalan petroleum. Harga petroleum dunia dijangka kekal tidak menentu dalam
jangka sederhana.

Kerajaan MADANI akan terus melindungi rakyat dan perniagaan daripada kesan
ketidaktentuan global ini, termasuk melalui subsidi bersasar BUDI MADANI. Seperti
diumumkan dalam Belanjawan 2027, subsidi bahan api dijangka kekal tinggi sekitar
RM40 bilion pada tahun hadapan bagi membantu mengurangkan tekanan kos sara
hidup rakyat.



Perlindungan melalui BUDI MADANI

Pada harga semasa, penerima BUDI MADANI RON95 (BUDI95) terus membayar
RM1.99 seliter berbanding harga RON95 tanpa subsidi RM4.42 seliter. Ini bermakna
Kerajaan menanggung subsidi sebanyak RM2.43 seliter, bersamaan 55% daripada

harga tanpa subsidi.

Penerima BUDI MADANI Diesel (BUDI Diesel) pula terus membayar RM2.10 seliter
berbanding harga diesel tanpa subsidi RM5.27 seliter, dengan subsidi Kerajaan

sebanyak RM3.17 seliter, atau 60% daripada harga tanpa subsidi.

Harga petroleum bersubsidi yang dikekalkan adalah seperti berikut:

Bahan Api

Harga Subsidi

RON95 (BUDI95)

RM1.99 seliter

Diesel (BUDI Diesel)

RM2.10 seliter

Sistem Kawalan Petrol Bersubsidi (SKPS)

RM2.05 seliter

Sistem Kawalan Diesel Bersubsidi (SKDS)

RM2.15 seliter

Melalui BUDI95 dan BUDI Diesel, rakyat Malaysia yang layak terus boleh membeli
RON95 dan diesel bersubsidi menggunakan MyKad, tertakluk kepada had

kelayakan bulanan.

Kerajaan MADANI akan terus mengambil pendekatan berhemah bagi melindungi
rakyat daripada turun naik harga, di samping memastikan bekalan bahan api negara

kekal mencukupi dan terjamin.

